
Siya bekuyindvodza lehlakaniphile 
naletsandza kusebenta.

Bekahlala amatasatasa malanga onkhe.

Bekatsandza kutingela nekulima masimu.

Bekaphindze atsandze nekwenta tintfo 
letikahle.

Bekadvumile kulomphakatsi wakubo.

Ekhaya laSiya bekunemfuyo lehlukahlukene.

Kulemfuyo yakhe bekukhona tinkukhu, 
emadada kanye netinkhomo.

Siya bekafuye inja nelikati loku 
bekakutsandza kakhulu.

Emasimu akhe bekamakhulu kakhulu.

Bekahlanyele tibhidvo, emantongomane, 
emabele kanye nematsanga.

Bantfu bendzawo bebatsenga tibhidvo kuSiya.

Ngalelinye lilanga Siya alele, waba neliphupho 
lelingamange limjabulise.

Uphuphe inja yakhe igijimisa likati lakhe.

Imphi yakhona beyiyinkhulu kakhulu.

Likati ligijimile layogibela esihlahleni.

Inja itame kugibela esihlahleni nayo 
kepha yehluleka.

Siya ugijimile wayolamula imphi ekhatsi 
kwetilwane takhe.

Lapha ephusheni Siya bekafuna kwati kutsi 
lemphi ibangwe yini.

Inja yatsi kati akakhonkhotsi bantfu nabadlala, 
futsi ulala kakhulu emini.

Inja beyikhuluma ihlutfukile ifuna 
nekuzubela kati.

Likati belitfulile lititfobile, kodvwa lilungele 
kutivikela uma kwenteka inja iyizubele.

Siya wahlela kutsi acedze lemphi phakatsi 
kwenja nelikati.

Uhlalise inja nelikati phansi, yena wahlala 
emkhatsini wabo ukuze lemphi ingaphindzi 
icale phansi.

Ucale wabuta inja kutsi kuyini lokungaletsa 
kutfula emkhatsini wabo.

Inja yatsi bekuyoba ncono uma likati 
lingacoshwa lapha ekhaya.

Sonkhe Lesikhatsi ikhuluma inja, 
iloku ikhonkhotsa likati.

Siya waphindza wanika likati litfuba lekutsi 
libeke umbono walo.

 Likati lacala lakhuluma ngekutitfoba futsi 
lingaphaphalati.

Likati likhulume latsi, kucoshwa akusiyo 
indlela lehlakaniphile yekuletsa kutfula.

Uma likati lisakhuluma, inja yafuna kuhlasela 
likati, kepha Siya wayivimba.

Likati likhombisile kutsi belitibona libalulekile 
lapha ekhaya.

Ngaleso sikhatsi inja yahleka luhleko 
lwekukhonkhotsa.

Ngalesikhatsi Siya wabona kutsi kufanele 
asebentise buhlakani kute acatulule loludzaba.

Utjele likati nenja kutsi babhale luhlu 
lwemisebenti lebayisebentako emndenini.

Inja yajabula kakhulu ngaloludzaba.

Likati lona alikhombisi kujabula.

Lichubeke latihlalela lilalele umninilo 
nakakhuluma.

Siya ufune kwati kutsi kuyocala bani kuchaza.

Inja yazubela etulu kucala iloku ikhonkhotsa.

Yabuka Siya iloku intjikitisa umsila, 
bese ibuka phansi, itjinye ematinyo.

Likati lona belitihlalele litfule dvuu!

Belibuka inja iloku yehla yenyuka.

Belilindzele nobe ngabe yini lebeyingatama 
kukwenta inja.

Inja yacala yatichaza.

Yasho kutsi ngiyo lekhonkhotsa bantfu 
ngabe bangena lapha ekhaya, 
ebusuku isabisa tigebengu.

Uma Siya ayotingela ngiyo lebamba 
tinyamatane.

Uma tinyoka tingena emabaleni, 
nato iyatikhonkhotsa.

Nelikati nalo lanikwa litfuba kutsi litikhulumele.

Likati licale ngekusho kutsi lona alinabo 
buciko bekukhuluma.

Lacela Siya nenja kutsi balilandzele.

Lisuke lacondza emva kwendlu.

Lafika laphandza imigodzi lehlukahlukene.

Ngaleso sikhatsi Siya nenja batfule dvuu!!

Baloku bamangele loko lokwentiwa likati.

Lapha kulemigodzi bekunetinsalela 
tetilwanyana letinyentana.

Bekunemagundvwane, tinyoka, timfene, 
migololo nalokunye.

Kusuka lapho lacondza emasimini aSiya.

Nakhona lavumbula imigodzi lehlukene 
lenetinsalela tetilwanyana.

Siya nenja bachubeka babukela loku 
likati belikwenta.

Likati lachubeka latsi, “Mine angikhoni 
kukhonkhotsa, ngikhona kwenta.

Ngibulele tonkhe letilwanyana leti 
nginikhombise tona.

Uma ngabe bengingakakubulali ngebunyenti 
bato, tintsanga, emabele, emantfongomane 
netibhidvo ngabe kuhlaselwe.

Wena mnikati wami bewutobe 
ulahlekelwe kakhulu.”

Likati lichubekile lilokhu lachaza.

Lichazile ngendlela livikela ngakhona 
emantjwele etu kwemasoti.

Lakhombisa ngendlela lelavikela ngayo inja 
ngalelinye lilanga inyoka ifuna kuyiluma.

Lachaza kutsi lokunyenti loku likhuluma ngako 
likwenta ebusuku, futsi likwenta ebusuku litse 
dvuu! lingabangeli umnilo umsindvo.

Likati licedzele ngekukhuluma naku, 
“Nangilala kakhulu emini ngisuke ngiphumula.

Ngisebenta busuku bonkhe kuvikela 
lokukwemndeni.

Nangicoshwa la ekhaya, lokunyenti 
kutawonakala.”

Tinyembeti telikati betihlengetela nalicedza 
kuchaza indzaba yalo.

Siya wavuka ebutfongweni likati lisakhuluma.

Bekasafisa kutsi likati Lichubeke likhulume 
ngalendzaba yalo.

Nasekusile Siya wentele inja nelikati kudla 
lokumnandzi.

Leliphupho limkhombisile kubaluleka 
kwaletilwane takhe totimbili.

Kusukela ngalelolanga ufundzise letilwane 
takhe kuphilisana kahle.

Kufikela namuhla inja nelikati lakhe kuphilisana 
ngekutfula.

